
1. Uvod ___________________________________________________________________________ 
1. UVOD 
1.1 UVODNA RAZMATRANJA 
Predmet naučne rasprave u okviru rada je razvoj algoritma za smanjenje snage gubitaka vektorski 
upravljanog električnog pogona sa asinhronim motorom primjenom fazi logike. U poslijednjih 10 godina 
primjena električnih pogona sve je veća, od jednostavnih pogona kao što su pumpe, kompresori, 
ventilatori, pa do servopogona visokih performansi koje karakteriše brzi odziv, preciznost i širok opseg 
regulisane brzine. Zbog svojih jednostavnih regulacionih karakteristika dugo vremena motor jednosmjerne 
struje (DC motor) bio je nezamjenjiv u servopogonima. Relativno složeni algoritmi upravljanja i potreba 
izračunavanja obrtnih transformacijaonemogućavali su primjenu asinhronih električnih pogona u 
servoaplikacijama. Međutim, u drugoj p olovini 80-tih i 90-im godinama primjenom digitalnih sistema kao 
što su mikroprocesori i mikrokontroleri, te energetskih pretvarača na bazi impulsno-širinske modulacije 
(PWM) omogućena je upotreba asinhronih motora (AM) i u servosistemima. Šta više, zbog svoje 
jednostavnosti, niže cijene i veće robusnosti u odnosu na DC motore, asinhroni motori zamjenjuju DC 
motore čak i u onim primjenama gdje su doskora bili nezamjenjivi. Upotreba asinhronih pogona u 
servoaplikacijama bazirana je na konceptu vektorskog upravljanaja (VU). Premda su mnogi upravljački 
algoritmi u konceptu VU rješeni i široko prihvaćeni, postoje mnogi nerješeni ili, na nezadovoljavajući način 
rješeni problemi. To su: nesavršenost energetskog pretvarača (postojanje mrtvog vremena, pad napona 
na prekidačima, promjena napona u međukolu, kašnjenje zbog procesiranja strujne informacije itd.), 
osjetljivost kvaliteta odziva na varijacije parametara motora, posebno sa promjenom temperature i 
učestanosti, te problemi vezani sa mehaničkim podsistemom pogona kao što su nesavršenost prenosnog 
mehanizma, valovitost momenta, podržane oscilacije, mehanička rezonancija itd. Takođe, značajna 
istraživanja u oblasti električnih pogona postoje i na rješavanju slijedećih problema: • smanjenje 
zagrijavanja, energetskih gubitaka, buke i elektromagnetnih smetnji; • smanjenje broja senzora koji se 
koriste u pogonu, potrebnog broja kablova i veza čime bi se značajno smanjila cijena pogona; • nove 
topologije konvertora (regulacija elektromagnetne interferencije EMI, omogućenje regenerativnog kočenja, 
smanjenje veličine komponenata u jednosmjernom međukolu itd.); • integrisanje energetskog pretvarača i 
motora u jedinstveno kućište. Značajno i vrlo aktuelno područje istraživanja jeste i smanjenje gubitaka 
snage u električnim pogonima. Ako se uzme u obzir da u industrijski razvijenim zemljama električni pogoni 
troše više od 2/3 ukupno proizvedene energije Š9Ć, ova problematika više dobija na značaju. 

